
Балаларның сөйләм телен үстергәндә, сүзлек запасын баетканда аларның сөйләме саф татарча булырга тиешлеген һәрчак истә тотарга кирәк. Шуңа күрә нәниләр һәр авазның татарча яңгырашын белергә тиеш. Бу мөһим эш уңай нәтиҗә бирсен өчен күп эзләнергә, дәресләрне мавыктыргыч итеп уздырырга кирәк. Моны гамәлгә ашыру максатыннан, төрле эш алымнарын кулланып карарга туры килә.

Сабыйларны татар теленә өйрәтү балалар бакчасында тәрбияләү һәм укыту программасына һәм УМКга (укыту-методик комплекты) нигезләнеп алып барыла. Болардан тыш, һәр тәрбияче иҗади эшләргә, яңа алымнар эзләргә, шәхси лабораториясен төрле кызыклы табышлар белән тулыландырып, һөнәри осталыгын арттырып торырга тиеш. Әгәр уку елы башында һәр баланы карта ярдәмендә өйрәтелсә, укыту эшендә бу бик отышлы булачак. Әлеге карта түбәндәге өлешләрдән торырга мөмкин.   

Без, шулай итеп, карта ярдәмендә һәр сабыйның тел белән кызыксынуын, сөйләмен, сүз байлыгын, авазларны әйтә белү-белмәвен ачыклыйбыз. Шушы мәгълүматларга нигезләнеп, баланың үзләштерү сәләтләрен искә алып, татар телен өйрәтү өчен үзебезгә эш планын төзибез, шуңа күрә дәресләрне оештыру күпкә җиңелрәк һәм кызыграк була.

Алда торган проблемаларны уңай чишү, балаларның сөйләмендәге кимчелекләрне төзәтү, нәтиҗәле итү, аларның иҗади активлыгын үстерү-тирәнәйтү, туган телебездә дөрес, матур итеп сөйләшергә өйрәтү өчен безне балаларның әти-әниләре белән эшләүнең яңа юлларын, алымнарын эзләргә этәрде.

Д.Б.Эльконин һәм В.В.Давыдовның үстерелешле өйрәтү технологиясен, С.Вәгыйзов, Р.Шәеховаларның хезмәтләрен өйрәндек. «Сөйләмендәге гомуми җитешсезлекләр булган балаларны коррекцияле тәрбияләү һәм өйрәтү программалары»нда каралган бурычлар белән таныштык...
Мәктәпкәчә яшьтәге балаларның төп эшчәнлеге – уен.  Уен барышында бала актив катнаша, проблемаларны мөстәкыйль рәвештә чишергә омтыла. Шуңа күрә алга куелган бурычларны үтәү өчен иҗади уеннар, уен-биемнәр төзибез һәм аларны балалар белән эшләүнең барлык төрләрендә дә файдаланырга тырышабыз. 
Бу уеннар, иҗади күнегүләр, тренинглар, логик мәсьәләләр җыелмасы  түбәндәге бурычларны үтәүгә юнәлтелгән:

1. Өйрәнүгә, белем алуга, проблеманы (ситуацияне) чишүгә кызыксыну уяту, теләк, омтылыш булдыру.

2. Акыл эшчәнлеген үстерү (анализ, синтиз, чагыштыру, гомумиләштерү, классификацияләү, охшату).
3. Туган телгә уңай караш тәрбияләү, туган телдә дөрес һәм матур итеп сөйләргә өйрәнү теләге булдыру.

4. Сөйләм кимчелекләрен төзәтү: авазларның дөрес әйтелешен, фонетик-фонематик ишетү сәләтен үстерү, сүзлек запасын баету, активлаштыру, сөйләмнең грамматик ягын формалаштыру, дөрес сөйләргә өйрәтү.

5. Иҗади мөмкинлекләрне үстерү: дикъкатне туплый белергә өйрәтү, күзаллау, игътибарлылык һәм хәтер күләмен арттыру.

6. Әйләнә-тирә дөньяны танып белүгә кызыксынучан сизгер мөнәсәбәт уяту, туган илгә, туган туфракка мәхәббәт, үз халкы, гореф-гадәтләре белән горурлану хисләре тәрбияләү.

Дәресләрдә күбрәк кызыклы уеннар уйнау, әкият, шигырь, җырлар өйрәнү, уенчыклар ярдәмендә кечкенә спектакльләр уйнап күрсәтү, диалоглар төзү, күрсәтмә әсбапларны күпләп куллану телне үзләштерүдә сизелерлек нәтиҗә бирә. Гомумән, дәресләрне уен рәвешендә уздыру рус балаларында да татар теленә булган кызыксынуны икеләтә арттыра. Уеннар балаларда дәресләргә кабат-кабат һәм теләп килү теләген уята. Шулай ук авазларны, сүзләрне дөрес әйтергә ярдәм итә. Балалар уен барышында, уенчыклар ярдәмендә минитеатрлар уйнаганда сөйләмне тизрәк аңлыйлар, яңа сүзләр белән җиңелрәк танышалар, аларны кабатлыйлар һәм истә калдыралар. Кечкенә спектакльләрне, темага туры китереп, серияләп бер- берсенә бәйләп барсаң, ул  тагын да кызыграк килеп чыга. Балалар яңа маҗаралар, яңалыклар көтә. (Мәсәлән: «Асиянең уенчыклары», «Асиянең өе», «Асия яңа өй җиһазлары алган» һ.б. шундый спектакльләр.) Дәрестә балаларны авазларны дөрес әйтергә өйрәтү – төп эшебезнең берсе. Кайбер бала, дөрес әйтә алмавыннан куркып, тәрбияче артыннан бөтенләй кабатламаска мөмкин. Ә инде өйрәтү эше уен рәвешендә оештырыла икән, уен белән мавыгып киткән сабый үзенең кыенсынуын яисә курку-каушавын онытып җибәрә, иптәшләре белән бергә авазларны кабатлый. Мәсәлән, ә авазын өйрәткәндә «Бәтиләр» уены отышлы. Анда барысына да яхшы таныш булган «Бәтиләр» җыры кулланыла. Балалар «бәтиләр» булып төрле хәрәкәтләр ясый-ясый сикергәләп йөриләр (кызыграк булсын өчен берничәсе бәтиләр битлеге кия). Тәрбияче җырның куплетын башкара, ә балалар аның кушымтасын («Б-ә-ә», – диләр, «б-ә-ә» диләр башка бер сүз әйтмиләр) җырлыйлар. Монда билгеле «ә» авазына күбрәк игътибар ителә. Шул ук вакытта һәр баладан яисә авыррак үзләштерүчеләрдән «Бәтиләр ничек әйтәләр әле?» – дип кабатлатырга мөмкин.

Аннан шуны да әйтеп китми мөмкин түгел, авазларны өйрәнгәндә, аларның ничек ясалышы белән балаларны таныштыру мөһим. Моны көзге кулланып эш итәбез, без моны бик отышлы алым дип саныйбыз. Моның өчен тәрбияче башта үзе күрсәтә, ә аннан соң, көзгегә каратып, балалардан кабатлата. Билгеле инде, авазны әйткәндә иреннәрнең, ияк, телнең ничегрәк хәрәкәт итүен күргән бала аны күпкә тизрәк һәм җиңелрәк үзләштерә.

Балалар дидактик уеннарны да бик яраталар. Аларның сыйфат, фигыльләрне өйрәнгәндә, сүзләрне бер-берсенә бәйлүне үзләштергәндә дә ярдәме зур. Мәсәлән, «Кайсы нәрсә?» дигән дидактик уенны алыйк. Бер тартмада төрле хайван гәүдәләре сурәтләнгән рәсемнәр, икенчесендә төрле хайван башлары, койрыклары сурәтләнгән рәсемнәр. Балалар теләсә нинди хайванның сурәтен алалар һәм икенче тартмадагысын өстәп куялар (баш, койрык һ.б.). Аннары аңа яңа исем уйлап табалар. Шулай итеп балалар ике сүзне килеш һәм тартым кушымчалары ярдәмендә бер-берсенә бәйләргә, хайваннарны, аларның аерым өлешләрен аерырга, әйтергә өйрәнәләр. Шулай итеп аларның сүз байлыгы арта, татар сүзләрен күбрәк истә калдыра, телен баета.

Без мондый дәресләрне еш үткәрәбез, балаларны шуның белән татар теленә якынайтабыз, сүз байлыгын арттырабыз. 

Тәрбиячегә, үз эшенең нәтиҗәләрен күрсәтү өчен, һәр квартал саен ата-аналар белән күрешеп тору сорала. Алар өчен махсус дәресләр бирү, төрле һөнәрләр, эш алымнары белән таныштырып бару бик мөһим.

Гомумән, без балалар, әти-аналар, башка тәрбиячеләр белән дә шулай эшлекле иҗади эш алып барсак, сабыйларга татар телен өйрәнүдә уңай нәтиҗәгә ирешәчәкбез.

